
PKR.nr.523/15 

NË EMËR TË POPULLIT 
 

GJYKATA THEMELORE NË PRISHTINË/DEPARTAMENTI PËR KRIME TË RËNDA, në përbërje 

nga gjyqtarja Valbona Musliu-Selimaj si kryetare e trupit gjykues dhe gjyqtarët Faik Hoxha dhe Nora Bllaca-

Dula, anëtarë të trupit gjykues me procesmbajtësen Arbnore Idrizi, në çështjen penale, kundër të akuzuarve: 

F.D., V.K., M.Q., S.K., V.H. dhe N. I. për shkak të veprës penale Mashtrimi në votime nga neni 180 lidhur me 

nenin 23  të KPK-së, të akuzuar sipas aktakuzës së Prokurorisë Themelore në Prishtinë, Departamenti për Krime 

të Rënda, PP.I.nr.87 RR/2013, të dt.15.09.2015, në seancën e shqyrtimit gjyqësor të hapur, verbale të mbajtur 

me dt.16.06.2016, në praninë e Prokurorit së shtetit, Ilaz Beqiri, të akuzuarve: F.D., V.K., M.Q., S.K., V.H. dhe 

N. I., mbrojtësit të të akuzuarës V.H. av. B. K. dhe përfaqësuesit të KQZ-së, Xhemajl Peqani, në bazë të nenit 

366 të KPPRK-së, të njëjtën ditë mori dhe në prezencën e palëve publikisht shpalli këtë: 
 

A K T GJ Y K I M 
 

 I akuzuari: F.D., nga i ati D. dhe nëna N., e vajzërisë K., i lindur me data e lindjes..., në P., ku edhe tani jeton, 

, me numër personal numër personal..., absolvent i gazetarisë, i pa punë, i pa martuar, i gjendjes së mesme 

ekonomike, Shqiptar, shtetas i Republikës së Kosovës. 

  

E akuzuara: V.K., nga i ati M. dhe nëna Z., e vajzërisë H., e lindur me data e lindjes...,, në D., me vendbanim 

në P.,  me numër personal numër personal..., maxhistër e Ekonomisë, punon si infermiere, e pa martuar, e 

gjendjes së mesme ekonomike, Shqiptare, Shtetase e Republikës së Kosovës. 
 

I akuzuari: M.Q., nga i ati I. dhe nëna R., e vajzërisë K., i lindur me data e lindjes...,, në P., me vendbanim në 

P.,  me numër personal numër personal..., student i fakultetit të shkencave kompjuterike, i pa punë, i pa martuar 

i gjendjes së dobët ekonomike, Shqiptar, Shtetas i Republikës së Kosovës. 
 

I akuzuari: S.K., nga i ati S. dhe nëna Z., e vajzërisë B., i lindur me data e lindjes...,, në fshatin S., tani me 

vendbanim në P., me numër personal numër personal..., maxhistër i udhëheqjes së arsimit, punon 

zëvendësdrejtor në shkollën “Xh. M.” dhe kryetar i bashkësisë lokale në D., i martuar, baba i tre fëmijëve i 

gjendjes së mesme ekonomike, Shqiptar, Shtetas i Republikës së Kosovës. 
 

E akuzuara: V.H., nga i ati D. dhe nëna A., e vajzërisë K., e lindur me data e lindjes...,, në P., ku edhe tani 

jeton, me numër personal  numër personal..., ka të kryer Fkultetin Filozofik, me profesion arsimtare, punon në 

një Librarinë E. P., e pa martuar, e gjendjes së mesme ekonomike, Shqiptare, Shtetase e Republikës së Kosovës. 
 

I akuzuari: N. I., nga i ati I. dhe nëna S., e vajzërisë M., i lindur me data e lindjes...,, në P. ku edhe jeton, me 

numër personal numër personal, ka të kryer Fakultetin Filozofik, me profesion gazetar, punon si gazetar në 

portalin e lajmeve i martuar, baba i një fëmije i gjendjes së mesme ekonomike, i nacionaliteti Turk – Shtetas i 

Republikës së Kosovës. 

 

JANË FAJTOR 

 

Sepse: Me datën 12.12.2010, gjatë mbajtjes së zgjedhjeve për Kuvendin e Republikës së Kosovës, në qendrën e 

vendvotimit 1904 E/12R, në Prishtinë, në shkollën fillore “D.”, të akuzuarit F.D., V.K., M.Q., S.K., V.H. dhe N. 

I., në bashkëkryerje me të akuzuarin Xh. K., i gjendet në arrati kanë falsifikuar rezultatet e zgjedhjeve apo 

votimeve në Kosovë, në atë mënyrë që me rastin e numërimit të votave të kandidatëve të subjekteve politike, 

kanë hequr dhe shtuar gjithsejtë 851 (tetëqind e pesëdhjetë e një) vota, kandidatëve të preferuar dhe atë nga 

kandidatët e subjekteve politike, LDK 379 (treqind e shtatëdhjetë e nëntë) vota, PDK 222 (dyqind e njëzet e dy) 

vota, AAK 51 (pesëdhjetë e një) vota, LDD 10 (dhjetë) vota, AKR 115 (njëqind e pesëmbëdhjete) vota, KDDP 

2 (dy) vota, VV 62 (gjashtëdhjetë e dy) vota, FER 9 (nëntë) vota dhe PDAK 1 (një) vota, - 

 

-  me këtë në bashkëkryerje kanë kryer veprën penale, Mashtrimi në votime nga neni 180 lidhur me par.23 të 

KPK-së.  

 

 Andaj, gjykata, në bazë të nenit të lartcekur dhe neneve 4; 7; 17; 21; 31; 41; 42; 49; 50; 51; 52, 73; 74; 75 dhe 

76 të KPRK-së dhe neneve 359; 248 dhe 365 të KPPK-së të akuzuarve ju shqipton dënimin alternativ: 

DËNIM ME KUSHT 

 

 

  - Ashtu që të akuzuarve ju vërteton dënim me burgim në kohëzgjatje prej katër (4) muaj i cili dënim nuk do të 

ekzekutohet nëse të akuzuarit në afat prej një (1) viti nuk kryejnë vepër tjetër penale. 
  
 -  Obligohen të akuzuarit që në emër të paushallit gjyqësor të paguajë shumën prej tridhjetë euro (30) €, secili 

veç e veç, në afat prej 15 ditësh nga dita e plotfuqishmërisë së këtij aktgjykimi. 

   

A r s y e t i m i 

 

Prokuroria Themelore në Prishtinë-Departamenti për Krime të rënda, me aktakuzën PP.I.nr.87 RR/2013, të 

dt.15.09.2015, i ka akuzuar, F.D., V.K., M.Q., S.K., V.H. dhe N. I., për shkak të veprës penale në bashkëkryerje 

me të akuzuarin Xh. K. i cili gjendet në arrati, Mashtrimi në votime, nga neni 180 lidhur me nenin 23 të KPK-

së. 

 

Gjykata ka caktuar dhe ka mbajtur seancën e shqyrtimit fillestar, ku menjëherë pas leximit të aktakuzës nga 

prokurori i shtetit të akuzuarve iu dha mundësia për ta pranuar fajësinë apo të deklarohen të pafajshëm dhe të 

njëjtit deklaruan se janë të pafajshëm dhe nuk e pranuan fajësinë për veprën penale e cila i u vihet në barrë sipas 

aktakuzës dhe gjykata me pajtimin e palëve prezent mori urdhër për caktimin e shqyrtimit gjyqësor pasi që të 

akuzuarit hoqën dorë nga seanca e shqyrtimit të dytë.  

 

Gjykata mbajti seancën e shqyrtimit gjyqësor me datë 16.06.2016, ku prezantuan Prokurori i shtetit, Ilaz Beqiri, 

të akuzuarit F.D., V.K., M.Q., S.K., V.H. dhe N. I., mbrojtësi i të akuzuarës V.H., av B. K. dhe përfaqësuesi i 

KQZ-së, Xhemajl Peqani dhe gjykata vazhdoi me dëgjimin e përfaqësuesit të KQZ-së. 

 

Pas dëgjimit të përfaqësuesit të KQZ-së në cilësinë e dëshmitarit, të akuzuarit kërkuan nga gjykata që edhe një 

herë t’iu epet mundësia e deklarimit të tyre lidhur me aktakuzën gjatë shqyrtimit gjyqësor dhe të njëjtët secili 

veç e veç deklaruan se ndihen fajtor të veprës penale e cila u vihet në barrë, se e pranojnë fajësinë për veprën 

penale, këtë pranim e bënë me vullnet të plotë dhe pa presion dhe të vetëdijshëm për pasojat e pranimit të 

fajësisë, se u erdhi keq për rastin që kishte ndodhur, se për herë të parë kanë rënë në kundërshtim me ligjin dhe 

premtuan se më nuk do të përsërisin veprave penale të kësaj natyre apo të ngjashme. 

 

Mbrojtësi i të akuzuarës V.H., av. B. K. deklaroi se e mbështet pranimin e fajësisë nga e mbrojtura e tij e cila e 

pranoi fajësinë pas konsultimeve të mjaftueshme me të duke e informuar lidhur me pasojat dhe benefitet e 

pranimit të fajësisë, të njëjtës i vjen keq dhe është penduar thellë për veprën penale dhe e njëjta premton se në të 

ardhmen nuk do të përsërisë më vepra të tilla apo vepra të tjera, andaj kërkoj gjykatës që të merr aktvendim për 

pranimin e fajësisë. 
 

Prokurori i shtetit lidhur me pranimin e fajësisë nga të akuzuarit deklaroi se pajtohet me pranimin e fajësisë nga 

ana e të akuzuarve pasi që i kanë kuptuar benefitet dhe pasojat e pranimit të fajësisë dhe se një pranim i tillë 

është në përputhshmëri të plotë edhe me të gjitha provat që gjendet në shkresat e lëndës dhe i propozoj gjykatës 

që pranimi i fajësisë të merret si rrethanë lehtësuese si dhe fakti se nga koha e kryerjes së veprës penale ka 

kaluar kohë e gjatë. 

  

Pas deklarimit të të akuzuarve se ndjehen fajtor për kryerjen e veprës penale për të cilën akuzohet nga 

Prokuroria dhe pas marrjes së mendimit lidhur me pranimin e fajësisë nga prokurori i shtetit dhe nga mbrojtësi i 

të akuzuarës V.H., gjykata me Aktvendim pranoi pranimin e fajësisë nga të akuzuarit pasi që është bindur 

plotësisht se ishin të vetëdijshëm për pasojat e pranimit të fajësisë. 
 

 

Pas marrjes së Aktvendimit për pranimin e fajësisë, gjykata vazhdoi me fjalën përfundimtare të palëve, ku 

Prokurori i Prokurori i shtetit në fjalën e tij përfundimtare deklaroi, se mbetet në tërësi pranë aktakuzës pasi që 

në këtë shqyrtim gjyqësor u vërtetua se të akuzuarit e kanë kryer veprën penale që u vihet në barrë në kohë vend 

dhe mënyre si është përshkruar në dispozitiv të aktakuzës e që gjendja e këtillë faktike u vërtetua me vet faktin 

se të akuzuarit pranuan fajësinë dhe se një pranim i tillë është në përputhshmëri të plotë me të gjitha provat që 

gjenden në shkresat e lëndës i propozoj gjykatës që të akuzuarit të shpallën fajtor dhe të dënohen sipas ligjit, 

ndërsa me rastin e matjes së llojit dhe lartësisë së dënimit të merren si rrethana lehtësuese pranimi i fajësisë si 

dhe koha e gjatë që ka kaluar prej momentit të kryerjes së veprës penale e deri më sot. 

Përfaqësuesi i KQZ-së, Xhemajl Peqani deklaroi se e përkrahë në tërësi fjalën përfundimtare të prokurorit të 

shtetit. 
 

I akuzuari F.D. në fjalën e tij përfundimtare deklaroi se shprehu keqardhje se është penduar për veprën penale e 

cila ka ndodhur në vitin 2010, se është hera e parë që ka rënë ndesh me ligjin dhe që përballet me gjykatën dhe 

kërkoj nga gjykata që mundësisht t’ia shqiptoj një dënim sa më të butë dhe premtoi se më nuk do të përsërisë 

vepra penale të tilla apo të ngjashme. 
 

E akuzuara V.K. në fjalën e saj përfundimtare deklaroi se i vjen keq për rastin që ka ndodhur, shprehu 

keqardhje, se për herë të parë ka rënë ndesh me ligjin, kërkoi nga gjykata që me rastin e shqiptimit të sanksionit 

penal t’ia shqiptoj një dënim sa më të butë se për herë të parë ka marr pjesë në zgjedhje dhe premtoi se më nuk 

do të përsërisë vepra penale të tilla apo të ngjashme. 
 

I akuzuari M.Q., në fjalën e tij përfundimtare deklaroi se i vjen keq për rastin që ka ndodhur, shprehu keqardhje 

dhe kërkoi nga gjykata që me rastin e shqiptimit të sanksionit penale t’ia shqiptoj një dënim sa më të but, se 

është hera e parë që ka marr pjesë në zgjedhje dhe se për herë të parë ka rënë ndesh me ligjin dhe premtoj se me 

nuk do të përsërisë vepra penale të tilla apo të ngjashme. 
 

I akuzuari S.K., në fjalën e tij përfundimtare deklaroi se i vjen keq për rastin që ka ndodhur, shprehu keqardhje 

dhe kërkoi nga gjykata që me rastin e shqiptimit të sanksionit penale t’ia shqiptoj një dënim sa më të but, se 

është hera e parë që ka marr pjesë në zgjedhje dhe se për herë të parë ka rënë ndesh me ligjin dhe premtoj se me 

nuk do të përsërisë vepra penale të tilla apo të ngjashme. 
  
Mbrojtësi i të akuzuarës V.H., av. B. K. në fjalën e tij përfundimtare deklaroi se e mbrojtura e tij e ka pranuar 

fajësinë me vullnet të plotë pa presion, është penduar thellë dhe se i premton gjykatës se më nuk do të përsërisë 

vepra penale të tilla apo të ngjashme e njëjta asnjëherë nuk ka rënë ndesh me ligjin, andaj duke i pasur të gjitha 

këto rrethana parasysh i propozoj gjykatës që gjatë matjes së shqiptimit të dënimit t’ia shqiptoj një dënim sa më 

të butë dhe të aplikoj dispozitat e nenit 75 dhe 76 të KPRK-së sepse edhe duke aplikuar zbutjet e dënimit do të 

arrihet qëllimi i dënimit. 

 

E akuzuara V.H. në fjalën e saj përfundimtare, deklaroi se e mbështet fjalën përfundimtare të mbrojtësit të saj, i 

erdhi keq për rastin që ka ndodhur, shprehu edhe një herë keqardhje dhe kërkoi nga gjykata që me rastin e 

shqiptimit të sanksionit penal t’ia shqiptoj një dënim sa më të but, se për herë të parë ka marr pjesë në zgjedhje, 

se për herë të parë ka rënë ndesh me ligjin dhe premtoj gjykatës së më nuk do të përsërisë vepra penale të tilla 

apo të ngjashme. 

 

I akuzuari N. I., në fjalën e tij përfundimtare deklaroi, se i vjen keq për rastin që i ka ndodhur, shprehu 

keqardhje dhe kërkoi nga gjykata që me rastin e shqiptimit të sanksionit penal t’ia shqiptoj një dënim sa më të 

but se për herë të parë ka marr pjesë në zgjedhje dhe për herë të parë ka rënë ndesh me ligjin. 

 

Nisur nga fakti se të akuzuarit e pranuan fajësinë për veprën penale e cila u vihet në barrë, gjykata vlerësoi se në 

veprimet e të akuzuarve, formësohen të gjitha elementet qenësore objektive dhe subjektive të veprës penale, 

mashtrimi në votime, nga neni 180 lidhur me nenin 23 të KPK-së, për të cilën akuzohen të akuzuarit, andaj të 

njëjtit i shpalli fajtor, pasi qe gjeti se më parë se penalisht janë të përgjegjshëm dhe i gjykoj si në dispozitivin e 

këtij aktgjykimi dhe se nuk ekzistojnë rrethana të cilat e përjashtojnë përgjegjësinë penale të tyre.   

   

Me rastin e matjes dhe shqiptimit të dënimit, gjykata i vlerësoi të gjitha rrethanat lehtësuese dhe rënduese, të 

cilat konform nenit 73 të KPRK-së, ndikojnë në llojin dhe lartësinë e dënimit e të cilat janë me ndikim me rastin 

e dënimit, ashtu që si rrethana veçanërisht lehtësuese gjeti se: të akuzuarit e pranuan fajësinë për veprën penale, 

si dhe rrethanat e tjera lehtësuese se ishin korrekt dhe me sjellje korrekte në gjykatë, deklarimin e tyre të 

sinqertë, se janë penduar shumë për veprën e kryer penale, se ka kaluar një kohë e gjatë prej kryerjes së veprës 

penale, se janë familjarë, ndërsa rrethana veçanërisht rënduese nuk gjeti dhe nisur nga të gjitha këto të thëna 

gjykata u shqiptoi të akuzuarve dënimin me kusht si në dispozitivin e këtij aktgjykimi nën minimumin e 

paraparë ligjor për atë vepër penale, duke aplikuar institutin për zbutjen e dënimit me bindje se ky dënim është 

adekuat me shkallën e rrezikshmërisë shoqërore dhe shkallën e përgjegjësisë penale të të akuzuarve dhe se me 

këtë dënim do të arrihet qëllimi i dënimit, i paraparë me nenin 50 të KPRK-së.  

 

Në rastin konkret gjykata vlerësoi se dënimi i shqiptuar si në dispozitivin e këtij aktgjykimi është në proporcion 

me peshën e veprës penale, me sjelljen dhe rrethanat e kryesve sipas nenit 73.par.2, me shkallën e 

rrezikshmërisë shoqërore dhe përgjegjësinë e kryesve, me bindje se dënimi i tillë do të ndikoj në risocializimin 

dhe riedukimin e kryesve, si dhe do të ndikoj te të tjerët të mos kryejnë vepra penale, ngritjen e moralit dhe 

forcimin e detyrimit për respektimin e ligjit, çka është edhe qëllimi i dënimit sipas nenit 41 të KPRK-së. 

 

Sjellja e mëparshme e kryesve është kriteri i parë të cilin gjykata e ka marr parasysh me rastin e vendimit për 

shqiptimin e dënimit me kusht, se të akuzuarit sipas të dhënave me të cilat disponon Gjykata nuk kanë qenë më 

parë të dënuar dhe nuk zhvillohet procedurë tjetër penale, sjellja e kryesve pas kryerjes së veprës penale, se më 

nuk ka rënë në kundërshtim me ligjin, andaj gjykata ka shqiptuar dënimin me kusht pasi që janë përmbushur 

kushtet në mënyrë kumulative si ato të cilat i referohen dënimit të paraparë dhe dënimit të shqiptuar po ashtu 

edhe personalitetit të kryesve të veprës penale.  

  

Ky dënim është risocializim i të akuzuarve me anë të pezullimit të dënimit. Me anë të këtij dënimi kryesve u 

tërhiqet vërejtja seriozisht dhe u bëhet me dije se nëse kryejnë vepër tjetër penale dënimi i suspenduar për një 

kohë të caktuar do të ekzekutohet. 

 

Vendimi për kompensimin e shpenzimeve të paushallit gjyqësor është marrë në bazë të nenit 450 par.2 pika 2.6 

të KPPK-së. 

 

Mbi bazën e të dhënave si më lart, në bazë të neneve 248 dhe 365 të KPPK-së, u vendos si në dispozitivin e këtij 

aktgjykimi. 

 

 

        GJYKATA THEMELORE NË PRISHTINË/DEPARTAMENTI PËR KRIME TË RËNDA 

         PKR.nr.523/15 dt.16.06.2016 

 

 

  Procesmbajtësja                           Kryetarja e trupit gjykues - GJYQTARJA 

  Arbnore Idrizi                                                        Valbona Musliu-Selimaj   

 

_______________          ______________________ 

 

UDHËZIMI JURIDIK: 
Kundër këtij aktgjykimi ankesë mund të paraqesin personat e autorizuar brenda pesëmbëdhjetë (15) ditësh,  nga 

dita e dorëzimit të kopjes së aktgjykimit. Ankesa bëhet përmes kësaj Gjykate, për Gjykatën e Apelit në 

Prishtinë.  


